
Autoari neguko pneumatikoak jartzeko ohitura gero eta gehiago zabaltzen ari da Euskal Herrian. Elurretako gurpilek itsaspen egokia ematen dute elurra egonda ere.

Sasoiko oinetakoak bezala

Xabier Martin
Donostia 

Ariketa erraz baten kontua da: zenbat aldiz gidatzen dut elurrarekin? Zenbat izotzarekin? Kateak jartzeko lanak hartu nahi ditut, urtean hirutan gertatzen bazait ere? Bizi naizen lekuan neguak zenbaterainoko eragina du errepidean? Erantzunen arabera lortzen da emaitza: merezi du elurretako pneumatikoak jartzea ala ez du merezi? 

Bada, auto lantegietan gertatzen ari denari erreparatuta, Euskal Herrian gero eta gidari gehiagok jartzen dituzte neguko gurpilak. «Lehen gutxi batzuen kontua besterik ez zen, baina orain guztiz zabaldua dago», dio Jon Pejenautek, Usurbilgo Urbil merkataritza guneko Feuvert lantegiko mekanikarien buruak. «Eskiatzera joaten direnak, Pirinioetan etxea dutenek adibidez, urtero aldatzen dituzte pneumatikoak. Garai batean horiek baino ez zituzten jartzen elurretakoak, baina hori bukatu da. Orain edozeinek jartzen du, eskiatzera joan edo ez». 

Azaro aldera autoa lantegira eraman, eta oinetakoak aldatzen diren bezala, autoari lau pneumatikoak, «edo bi bakarrik» (motrizak) aldatzen dizkiete, eta sasoikoak jartzen. Besteak apiril aldera arte gordetzen dituzte etxean, garajean-edo. Elurra eta izotza gidari guztientzat izango dira traba beti, baina elurretako pneumatikoak jarrita dauzkatenentzat ez hainbeste. «Erabateko itsaspena ematen dute, elurretan edo izotzetan. Kateak bezain fidagarriak dira, edo gehiago», dio Pejenautek. 
Kostan, zalantza gehiago 

Aurtengo negua gogorra doa, eta errepide sarean arazo anitz izan dira. Oraindik ere izango dira. «Horrelako eguraldiak erabakia hartzera bultzatzen du». Baita mendialdean edota dezenteko altueran bizitzeak ere. Hala, horietako gidari askok erabakia aspaldian hartu zuten. Kostaldekoen artean, berriz, erabakia hartzea ez da hain erraza. Izan ere, elurretako gurpilak ohikoak baino zerbait garestiagoak dira, ez gehiegi, baina arazo bat dute: elurrarekin (apur batekin, besterik ez bada ere) ibiltzeko diseinaturik dute pneumatikoaren marrazkia, eta elurrik gabeko errepide urratzaileak goma ohiko gurpilei baino azkarrago jaten die. Dena den, segurtasun aldetik ez dago arazorik. Elurrik gabe ere, ongi heltzen diote errepideari, baina urradura handia izaten da. Horregatik, ez da hain erraza hautaketa egitea. 

Edonola ere, beti aurki daitezke elurretako gurpilen aldeko arrazoibideak: errepide lehorrean auto batek zortzi metro behar ditu geratzeko 50 kilometro orduko abiaduran doala; 16 metro errepide bustian; 32 metro elurrarekin; eta 64 izotzarekin. Ez hori bakarrik, neguko pneumatikoekin 34 metrora geratuko da autoa 80 kilometro orduko abiaduran badoa; 40 metrora ohiko pneumatikoekin. Errepide elurtuan dago benetako aldea: 32 metrora geratuko da autoa neguko gurpilekin, 50 kilometro orduko abiaduran; ohikoekin, berriz, 63 metrora. Fabrikatzaileek diotenez, 7 gradutik behera seguruagoak dira neguko pneumatikoak. Garestiagoak ere badira. 

